
XÜLASƏ
Mifoloji leksika bəşər dilinin ən qədim mərhələsini əks etdirir. Buna görə də mifoloji leksikanın öyrənilməsi hər bir dilin əski tarixi haqqında qiymətli bilgilər verir. Mifoloji leksika ibtidai insanın dünya, təbiət, ətraf aləm haqqında olan baxışlarının dildə ifadəsidir. Dünyanın yaranması haqqında olan ilkin insan təfəkküründə, insanın ibtidai kosmoqonik təsəvvüründə mif və ya əsatir anlayışı mühüm yerlərdən birini tuturdu. Mifoloji leksikada ilkin sakral anlayışlar öz əksini tapır, ilkin dini rituallar ifadə olunur.
Türk xalqlarının özünəməxsus mifoloji - fəlsəfi dünyagörüşü, baxışları vardır. İlkin insan təfəkkürünün izlərini yaşadan mifoloji anlamlı sözlər türk xalqlarının ibtidai həyat tərzini, dünyaya baxışlarını, fəlsəfi düşüncələrini inikas etdirir. Dünya elmində, adətən, mifologiyaya ibtidai insanın ilkin etnokulturoloji, kosmoqonik baxışı kimi yanaşılır. Mifonimlər dilin ən qədim leksik layında xüsusi təbəqədir. Mifoloji faktlar linqvistik araşdırmalarda hər zaman nəzərə alınmalıdır.
Mifoloji leksika xüsusi tip semantik adlar toplusudur. Leksikanın digər layları ilə müqayisədə mifoloji leksika daha sabit və az dəyişəndir. Mifologiyanı qədim insanların təbiətin, cəmiyyətin sirlərinin bədii izahı adlandıra bilərik. Mifoloji leksika çox geniş anlayış ifadə edir. Mifonimlər zəngin semantikalı sözlərdir. Onların əhatə dairəsi genişdir. Mifonimlər Azərbaycan folklorunda qorunub saxlanan çoxəsrlik yaradıcılıq məhsuludur. Xalqımızın rəngarəng fantaziyası mifonimlərdə özünü daha qabarıq göstərir. Onlar qədim dövrlərə aid xalqın düşüncəsi, təfəkkürü, dünyagörüşü haqqında aydın və dolğun təsəvvür yaradır. Əsrlər boyu xalqın yaddaşında bu günümüzə qədər gəlib çatan folklor nümunələrini mifonimlərsiz təsəvvür etmək mümkün deyil. 
Hər bir dilin leksikasında mifonimlər özünəməxsus xüsusiyyətlərə malikdir.  İsa Hüseynovun əsərlərində mifoloji leksikaya da yer ayırması heç də təsadüfi deyil. Çünki yazıçının əsərlərində Azərbaycan xalqının ən qədim keçmişi, onun adət-ənənələri, etnokulturoloji mədəniyyəti, əski dünyagörüşü, ilkin mifik təfəkkürü geniş şəkildə öz əksini tapıb. Yazıçının əsərlərində işlənən bəzi mifonimlərin şərhinə nəzər salaq:  Yazıçının “Məhşər” romanında Simurq quşunun adı çəkilir: Simurq quşu qərb ədəbiyyatında, xüsusilə, yunan mifologiyasında Feniks adlanan ornitonimlə bağlıdır. Bu quş qədim mifoloji qaynaqlarda xeyirxahlıq rəmzi kimi çıxış edir. 
Simurq fars mənşəli sözdür, qədim İran əsatirində Elbrus dağında yaşayan böyük bir quşdur, ənqa da adlanır. Fars dilində morğ “quş”, si “otuz” deməkdir, yəni simurq adı bu iki fars mənşəli sözün birləşməsindən yaranmışdır. Məlumdur ki, Azərbaycan xalq nağıllarında Simurq obrazına tez-tez təsadüf olunur. Məsələn, “Məlikməmməd” nağılında bu quş Məlikməmmədi qaranlıq dünyadan xilas edir. 
Yazıçı ona görə Qaf dağının adını çəkir ki, bəzi İran miflərindəki məlumata görə, bu quşun məskəni məhz həmin dağ olmuşdur. Simurq – Azərbaycan mifologiyasında xeyirxahlığın, yeni həyatın və dirçəlişin qədim rəmzidir. Simurq rəmzi qartalabənzər quş haqqında qədim Avraasiya əfsanəsi ilə sıx bağlıdır. Bu əfsanəyə görə, ilk dəfə məhz həmin quş göydən, yaxud müqəddəs dağdan yer üzünə “həyat ağacının” kökünü gətirmişdir. Simurq quşu bəzi mənbələrdə ilahi gözəlliyin simvolu kimi təsvir olunur. Dünya mifologiyasında bu quş özünü yandırır və yenidən yaranır. Bəzi qaynaqlarda Simurq quşu göylərdən həyat ağacını yerə gətirən canlı kimi də təsvir olunur. Bu quş qaynaqlarda Zümrüd quşu da adlanır. Azərbaycan folklorunda hər zaman, əsasən, ornitonim səciyyəli üç mifoloji quşun adı çəkilir: Səməndər quşu, Simurq quş və Zümrüd quşu. Azərbaycan folklorunda “Simurq quşu” adlı əfsanə də var.
Beləliklə, qədim türk mifologiyasına əsaslanan İsa Hüseynov “Məhşər” romanında Simurq quşunun xeyirxahlıq, xilaskarlıq simvolunu canlandırmışdır.
İsa Hüseynovun əsərlərində Div mifoniminə də rast gəlinir. Div Azərbaycan folklorunda mifik obrazdır. Nağıllarımızda bu personajın adına tez-tez rast gəlirik. Əsasən, mənfi qüvvə kimi səciyyələnsə də, bəzi nağıllarda müsbət obraz kimi də verilir. Məsələn, “Şahzadə Mütalib” nağılında div müsbət, xeyirxah obraz kimi təsvir olunub. 
İsa Hüseynovun “İdeal” romanında cin, şeytan, iblis, mələk kimi mifonimlərin də adı çəkilir.
Beləliklə, İsa Hüseynov  əsərlərində mifonimlərə tez-tez müraciət etməsi ədibin xalqın qədim kosmoqonik təfəkkürünə, ilkin inanc sisteminə yaxından bələd olması ilə sıx bağlıdır.     

